
CYFLWYNIAD

Dydy bywyd ddim bob amser yn garedig i ni.  Rydyn ni o dan bwysau yn aml, a’r ffordd rydyn ni’n ymateb i sefyllfaoedd ydy’r ffordd rydyn ni’n dangos faint o ‘Ffrwyth yr Ysbryd’ rydyn ni’n ei arddangos.

Mae ‘Ffrwyth yr Ysbryd’ yr un peth â chymeriad yr Arglwydd Iesu.  Nid damwain ydy’r ffaith fod y Beibl yn galw trydydd person y Drindod yn ‘Ysbryd Glân’.  Un o brif dasgau’r Ysbryd Glân ydy trosglwyddo sancteiddrwydd Duw i ni.  Mae’n gwneud hyn wrth iddo ddatblygu cymeriad Crist-debyg ynon ni a sicrhau bod nod ‘Ffrwyth yr Ysbryd’ ar ein cymeriad.  ‘Y nod ydy ein bod ni’n ymddiried ym Mab Duw gyda’n gilydd ac yn profi ei bresenoldeb gyda ni.’  Effesiaid 4:13.
Mae Duw yr Ysbryd Glân yn defnyddio’r gair ffrwyth yn aml yn yr ysgrythur i ddangos beth mae’n ei ddisgwyl gan ei bobl o ran cymeriad.

Rhaid i ni wahaniaethu rhwng ‘Doniau’r Ysbryd’ a ‘Ffrwyth yr Ysbryd’.  Beth bynnag, gadewch i ni fod yn glir – mae’r ddau’n hanfodol.  Dylai Cristnogaeth Feiblaidd gynhyrchu’r ddau.  Mae ffrwyth yr Ysbryd yn dechrau tyfu ar unwaith, yn syth wedi’r dröedigaeth.  Efallai na fydd doniau’r Ysbryd yn amlwg yn syth.  Dylen ni fod yn gallu gweld ffrwyth yr Ysbryd, yn ei holl amrywiaeth ym mhob un sy’n credu.  Dydy pob un o ddoniau’r Ysbryd ddim yn cael eu rhoi i bob Cristion.  Mae ffrwyth yr Ysbryd yn ymwneud â nodweddion anian a natur person.  Mae doniau’r Ysbryd yn ymwneud â gweithredu.

Mae doniau’r Ysbryd yn hollol angenrheidiol i dyfiant yr eglwys ond mae doniau’r Ysbryd, heb ffrwyth yr Ysbryd yn beryglus dros ben.  Dyna pam mae’r ddwy brif bennod sy’n ymwneud â doniau’r Ysbryd (penodau 12 a 14 yn llythyr cynta Paul at y Corinthiaid) yn dod bob ochr i’r gerdd am gariad, sef nodwedd gynta ffrwyth yr Ysbryd.

Yn wahanol i ddoniau’r Ysbryd, dydy ffrwyth yr Ysbryd ddim yn cael ei rannu rhwng y rhai sy’n credu.  Yn lle hynny, dylai pob Cristion gael ei farcio â holl ffrwyth yr Ysbryd.  Mae Duw yn disgwyl gweld Ffrwyth yr Ysbryd yn ein bywydau.  Rydyn ni’n gallu gweld hyn yn glir mewn llawer o ddarnau o’r ysgrythur.  Yn  Mathew 13 dywedodd Iesu’r ddameg gyfarwydd am yr had a’r heuwr.  Mae e’n dweud bod gwaith unrhyw un sy’n cyhoeddi gair Duw yn debyg i waith heuwr yn hau hadau.  Ac mae e’n chwilio am gynhaeaf.  Rydych chi a fi i fod i ddwyn ffrwyth fel y mae gair Duw yn dechrau gweithio yn ein bywydau yn nerth yr Ysbryd.  

Mae’n ddiddorol bod y Beibl yn siarad am ‘ffrwyth’ yr Ysbryd, yn hytrach na ‘ffrwythau’.  Mae coeden yn gallu cynhyrchu sawl afal ond maen nhw i gyd yn dod o’r un goeden.  Yn yr un ffordd, yr Ysbryd Glân ydy ffynhonnell pob ffrwyth yn ein bywydau ni.

Gadewch i ni roi hyn mewn ffordd syml.  Mae’r Beibl yn dweud wrthon ni bod angen yr Ysbryd arnon ni i ddod â ffrwyth i’n bywydau ni achos dydyn ni ddim yn gallu cynhyrchu Duwioldeb ond drwy’r Ysbryd.  Rydyn ni ein hunain yn llawn o chwantau hunanol, chwantau sy’n groes i ewyllys Duw ar gyfer ein bywydau.  Mewn geiriau eraill, mae angen i ddau beth ddigwydd yn ein bywydau.  Yn gyntaf, mae angen cael gwared ar y pechod yn ein bywydau.  Yn ail, mae angen i’r Ysbryd Glân ddod i mewn a llanw’n bywydau a chynhyrchu ffrwyth yr Ysbryd.

Yn ysbrydol, mae’n bywydau fel clwyd.  Y tu fewn i’n bywydau mae pob math o bethau sy’n anghywir, pethau sy ddim yn plesio Duw.  Mae angen i ni adael y pethau hyn allan a gadael i’r Ysbryd Glân ddod i mewn i’r canol a rheoli’n bywydau.  Ond dydy’r pŵer ddim gyda ni i hyd yn oed agor y glwyd.  Dim ond yr Ysbryd Glân sy’n gallu agor y glwyd.  Pan fydd yn gwneud hynny (wrth i ni ildio iddo, ac wrth i ni edrych tuag ato i lenwi’n calonnau), nid yn unig bydd e’n dod i mewn, ond bydd hefyd yn ein helpu i gadw’r pethau drwg allan o’n bywydau.  Mae e’n rheoli’r glwyd ac mae e’n glanhau pob drygioni o’r galon.  Mae e’n meithrin agweddau newydd, cymhellion newydd, defosiwn a chariad newydd.  Mae e hefyd yn cryfhau’r glwyd â bariau sy’n cadw drygioni allan.  Felly, mae gweithredoedd y cnawd yn gadael ac mae ffrwyth yr Ysbryd yn dod i mewn.  Mae’r ysgrythur yn dweud bod yr Ysbryd Glân eisiau i ni ddwyn ffrwyth – ac yna mwy o ffrwyth. Llawer o ffrwyth hyd yn oed!

